
Ma quantunque frattanto a foîse dûâ

Quell'eroica mirabile difeisa

Treî giorni intreghi e ancon meza giornâ

(Malapeña in ta nêutte ûn pö sospeisa)

Ciononostante i assediæ schivâ

No poivan senza dubbio a morte o a reisa,

Reisa, da quæ morte ciù crûa, e destrûti

Tempio, Paxo e çittæ saivan i frûti.


32

Perchè scibben, che in grazia do vantaggio

Da poxizion avessan i Spagnolli

Fæto di Indien nêuvo maxello e straggio,

Pù pe-a fadiga ëan zà desfæti e molli,

Nè bastando ciù a rezzili ô coraggio

Pe abbattili bastavan pochi scrolli;

Ma a tempo, comme a grazia ûn reo de morte

A-i pê da forca, i liberava a sorte.


33

Vegnivan zù lesti e impetûosi a pao

D’ûn fûrioso uragan, d’uña tempesta

Çinqueçento abitanti de Cibao

Cö so cacico e con Ojeda ä testa,

Che arrivæ a tempo in quell’estremo guao,

E in quella congiuntûa tanto fûnesta,

Ean de conforto, sconfortando i fei

So nemixi, e d’aggiûtto a-i Europei.


34

Cacciandose de slanço ne-a çittæ

Lô circondavan i Selvaggi stessi,

Da-i quæ i povei Spagnolli ëan circondæ,

E in poco tempo con tremendi e spessi

Colpi de sciabbra e con de piccossæ

Di primmi ne façeivan mille pessi;

Caonabbo e Oieda in treî menuti appeña

N’ammassavan lô soli uña vinteña.

